
Žrtvoslov bošnjačkog 
stanovništva s područja 
općine/grada Gračanica
Treći dio: poginuli, ubijeni i stradali naselja 
(mjesne zajednice) Gračanica

Priredili: Omer Hamzić i 
Edin Šaković

Treći dio “Žrtvoslova bošnjačkog stanovništva s područja općine Gra-
čanica” donosi podatke o Žrtvama Drugog svjetskog rata s užeg grad-
skog područja, odnosno samog naselja (mjesne zajednice) Gračanica. 
Na osnovu djelomično izvršenog anketiranja i prikupljanja podataka 
metodom oralne historije, matičnih knjiga i više arhivskih izvora, te 
postojećih parcijalnih popisa, sastavljen je cjelovit spisak od 227 stra-
dalih osoba. Mnogi podaci su nepotpuni i nedovoljno provjereni, dok 
izvori često pružaju kontradiktorne informacije. Spisak objavljujemo 
kao radni materijal, u nadi da će potaknuti dalje prikupljanje novih 
podataka, te provjeru i korekciju postojećih.
Ključne riječi: Gračanica; Drugi svjetski rat; 1941.-1945.; stradali; žr-
tve; poginuli; ubijeni; popis stradalih; žrtvoslov.

Žrtvoslov u kome su popisani poginuli, ubijeni i stradali 
stanovnici Gračanice (samoga naselja, tj. današnje istoimene 
mjesne zajednice), rezultat je istraživačkog projekta kojeg je 
redakcija Časopisa za kulturnu historiju “Gračanički glasnik” 
pokrenula još prije petnaestak godina. Uz pomoć brojnih sa-
radnika sa terena, metodom anketiranja i govorne historije, uz 
dodatna arhivska istraživanja, prikupljeni su i obrađeni rezul-
tati za dvadesetak seoskih naselja s područja općine Gračanica 
(koja je u međuvremenu preimenovana u “grad”.) Ti podaci su 
objavljeni u broju 29 “Gračaničkog glasnika” (maj 2010.), s do-
datkom Pribave, u 30. broju (novembar 2010.).

U uvodnim napomenama za prvi dio ovoga Žrtvoslova (u 
broju 29), ukazali smo na probleme u prikupljanju i provjeri 
podataka. Primarna metoda koju smo u istraživanju koristili 
bila je metoda anketiranja i usmene (govorne) historije, tj. pri-

kupljanje podataka od svjedoka, kao i naj-
bliže rodbine i poznanika stradalih, putem 
posebno izrađenih anketnih listova, nakon 
čega je vršena provjera i dopuna, kompari-
ranjem iskaza i uvidom u dokumente, prven-
stveno matične knjige i domovnice. Sekun-
darni izvor podataka su bili razni službeni 
dokumenti i popisi žrtava, od zvaničnog Spi-
ska žrtava rata Saveznog zavoda za statistiku 
SFRJ (1966.), preko dokumenata mjesnih 
narodnih odbora i policijskih organa, do evi-
dencije SUBNOR-a. Ti podaci su nerijetko 
bili nepouzdani i kontradiktorni, kako smo u 
spomenutom tekstu na konkretnim primje-
rima i pokazali. Tom prilikom smo i naglasili 
da prednost dajemo podacima prikupljenim 
od kazivača, posebno onih koji su bili očevici 
stradanja. Također, kod objavljivanja prvog 
i drugog dijela Žrtvoslova, imena žrtava i 
stradalnika razvrstana su prema okolnostima 
stradanja i vojnom statusu stradaloga.

Međutim, prilikom prikupljanja građe za 
uže gradsko područje, odnosno samo naselje 
Gračanicu, stvari su se odvijale teže i suočili 
smo se sa nizom problema. Sama Gračanica 
je višestruko veće naselje, sa heterogenijom 
demografskom strukturom i znatno dina-
mičnijim demografskim promjenama u od-
nosu na seoska naselja. Teže je bilo pronaći 
informatore i anketare, suočili smo se sa 
problemom kontradiktornosti podataka, kao 
i nemogućnosti da se neki od njih uopće pro-
vjere (na spiskovima su, recimo, imena osoba 
koje su tada živjele u Gračanici, koje su na 
razne načine stradale ili im se izgubio trag, a 
danas nemaju potomaka niti živih srodnika). 
Također, kod prikupljanja podataka putem 
anketiranja, uočava se da neki od njih nisu 
pouzdani – veze i poznanstva među ljudima 
tu su, evidentno, i 1945. bile manje izražene 
nego u seoskim naseljima. Često se dešavalo 
da informator osobu poznaje samo po na-
dimku ili kao nečijeg brata. Pokušaji da se ti 
podaci dopune ili provjere znali su biti bez 
uspjeha. Pored toga, prijelomna vremena i 
osobito završetak rata, potakli su fluktuaciju 

stanovništva grada (u kome je patrijarhalna 
vezanost za mjesto rođenja, dom i porodicu 
bila slabije izražena), pa su neki od Gračan-
lija iz vojske ili sa školovanja odlazili u mjesta 
daleko od rodnoga grada, gdje su zasnivali 
egzistenciju i osnivali porodice, održavajući 
tek slabe veze sa postojbinom – što je, šez-
desetak godina kasnije, ostajalo nepoznato 
kazivačima, koji su ih jednostavno doživlja-
vali kao u ratu nestale (zabilježili smo barem 
jedan takav slučaj).

Dakle, što se tiče podataka prikupljenih 
anketiranjem, oni su uglavnom nepotpuni 
– prikupljeni tek za pojedine dijelove Grača-
nice, u prvom redu mahale Drafnići, Čiriš i 
Ritašići, te Potok Mahalu i Stubo, kao i, fra-
gmentarno, mahalu Lipa (odnosno dio oko 
izvora Tuleg). Informatori i anketari (često 
i jedno i drugo) bili su: Meho Salihefendić, 
Mehmed Purač, Šukrija Imamović, Sejdo 
Tuholjak, Ahmet Iljazović, Safet Isić, Osman 
Čajić, Rukija Djedović r. Junuzović, Hajru-
din Aganović i Mahmut Đulić. Naš saradnik 
Nihad Halilbegović naknado nam je ustupio 
podatke koje je sâm prikupio od većeg broja 
informatora (Salih Grbić, Zajim Grbić, Dže-
mal Purač, Ćazim Sarajlić, Avdo Grbić, Ibra-
him B. Lika, Mahmut Adžemović, Muharem 
Čajić, Jasim Delić i drugi), kao i još nekih 
izvora.

Pouzdan i važan primarni izvor za ova-
kva istraživanja su matične knjige, koje su 
do 1945. godine vodili džematski imami. U 
Medžlisu Islamske zajednice sačuvana je Ma-
tica umrlih muslimana (Sidžilli-vefijat), vo-
đena za razdoblje od 1941. do početka 1944. 
godine. Dakle, nedostaje knjiga sa upisima 
iz posljednje ratne godine u kojoj su stra-
danja bila najizraženija. Službeni podaci iz 
Matičnog ureda, pak, nisu skoro ni od kakve 
koristi. Nakon preuzimanja poslova vođe-
nja matičnih knjiga od džematskih imama, 
poslije 1945. godine, vršeno je prepisivanje 
u nove knjige sa drugačijim formularom, pa 
tako u službenim matičnim knjigama umrlih 
uopće ne postoji za naše istraživanje ključna 

rubrika o uzroku i okolnostima smrti, zbog 
čega su te knjige za ovo istraživanje skoro pa 
neupotrebljive. Uza sve to – zbog postojećih 
propisa o zaštiti ličnih podataka, korištenje 
matičnih dokumenata kao izvora je za istra-
živače dosta otežano.

Arhiva Imamata džemata Gračanica ta-
kođer nije sačuvana, ali je sačuvan službeni 
djelovodni protokol, iz kojeg se vidi kratki 
sadržaj, odnosno predmet primljenih akata – 
uključujući i službene obavijesti o smrti. To 
je bio, pokazalo se, važan izvor.

Kada su u pitanju arhivski izvori – u kon-
kretnom slučaju, radi se o više popisa žrtava, 
koji su pronađeni u Arhivu Tuzlanskog kan-
tona u Tuzli, te Arhivu Bosne i Hercegovine 
u Sarajevu (dokumente je pronašao dr. Omer 
Hamzić). Riječ je o sljedećim dokumentima, 
odnosno spiskovima:

Mjesni narodni odbor (MNO) Gračanica, 
bez datuma i broja – “Spisak lica odbjeglih s 
okupatorom”, priložen uz odgovor na zahtjev 
Odsjeka unutrašnjih poslova Sreskog narod-
nog odbora Gračanica (Upr. br. k. 266/45 od 
26. 12. 1945.), proslijeđen u svih 16 MNO-a 
sreza Gračanica; zahtjev je upućen na traže-
nje Okružnog narodnog odbora Doboj (br. 
917/45), da se dostave spiskovi osoba “od-
bjeglih s neprijateljom”, koji je upućen svim 
sreskim odsjecima unutrašnjih poslova. Sre-
ski odsjek unutrašnjih poslova Gračanica je 
zatražio da se spiskovi dostave najhitnije (u 
roku od tri dana), uz napomenu: “U slučaju 
da su se neki povratili, naznačiti to u primjed-
bi”.1 Na spisku MNO Gračanica navedeno 
je 41 ime, jedno srpsko (Jasenko Martić, sin 
Dragana), te 40 bošnjačkih. Samo za jednu 
osobu stoji napomena: “povratio se”. Većina 
ljudi sa ovog spiska se nikada nije vratila, a 

1 Dopis je za šefa Sreskog odsjeka za unutrašnje poslove Gračanica potpisao Đoka Šešlak. Na aktu je olovkom 
dva puta podcrtano: “hitno”.
2 Dokument potpisuju: predsjednik MNO Salih Tihić i sekretar Mustafa Ustavdić. 
3 Radi se o Đuri Đuriću, za koga se ističe da je “strijeljan” (od komunista), te o Peri Nediću, za koga se navodi 
da je poginuo kao četnik.
4 U vrijeme kada je istraživački tim “Gračaničkog glasnika” pregledavao ovu građu i radio ispise i preslike, ista 
je bila još uvijek arhivistički neobrađena i nesređena, te kao takva – istraživačima ograničeno dostupna. Ovom 

u tabelu Žrtvoslova unesena su ona imena za 
koja smo potvrde našli u drugim izvorima. 
Ipak, odlučili smo da kao prilog posebno na-
vedemo i ostala imena, poredana po abeced-
nom redu. Uz osobe iz Gračanice, na spisku 
su i ljudi iz Pribave, koja je do iza 1945. bila u 
sastavu Gračanice.

MNO Gračanica, br. 16/46. od 6. 2. 1946. – 
“Spisak poginulih lica koja su poginula u borbi 
protiv NOV”, upućen Sreskom narodnom 
odboru – Odsjeku unutrašnjih poslova.2 Na 
spisku se nalazi 36 imena; 2 osobe bile su srp-
ske,3 a 34 bošnjačke nacionalnosti. Na spisku 
su navedene i osobe s naznakom “strijeljan”, 
“strijeljan u logoru”, čak i “strijeljan u vojsci” 
(čak desetorica njih) – dakle, pogubljeni od 
strane Jugoslavenske armije i/ili komunistič-
kih organa, dok se među poginulima navode 
neke osobe za koje se iz drugih izvora zna da 
su ustvari likvidirane mjesecima poslije zavr-
šetka rata, poput trojice Pribavljana koji su 
ubijeni od strane milicije dok su se krili blizu 
svojih kuća, u strahu od hapšenja i pogublje-
nja (Hazim Bajrić, Omer Jukić i Mujo Softić).

MNO Gračanica, bez broja i datuma – 
“Spisak lica koja su poubijana bilo na koji 
način”, dostavljen Sreskom odsjeku za unu-
trašnje poslove. Na spisku (dvije stranice) su 
imena ukupno 28 osoba, čiju su smrt prijavili 
njihovi srodnici. Šestero su Srbi-pravoslavci, 
a ostatak Bošnjaci-muslimani.

Spomenuti dokumenti čuvaju se u Ar-
hivu Tuzlanskog kantona u Tuzli, Fond Sre-
skog narodnog odbora Gračanica. Iz ovoga 
fonda, kao i fonda Sreskog komiteta Saveza 
komunista BiH Gračanica, koristili smo i niz 
drugih dokumenata kojima smo dopunjavali 
određene podatke.4 Uz ovu građu Arhiva Tu-
zlanskog kantona, također smo, parcijalno, 

koristili i arhivsku građu Zemaljske komisije 
za utvrđivanje zločina okupatora i njihovih 
pomagača Bosne i Hercegovine (1944.-1947.), 
koja se čuva u Arhivu Bosne i Hercegovine. 
Tačnije, iskoristili smo zapisnike Komisije 
za utvrđivanje zločina Sreskog i Mjesnog na-
rodnog odbora Gračanica, među kojima su i 
neki sa spiskovima imena stradalnika i žrtava 
Drugoga svjetskog rata. Sve ono što smo pret-
hodno kazali za takve dokumente (prilikom 
objavljivanja prvog dijela Žrtvoslova, 2010. 
godine) – vrijedi, pokazalo se, i u slučaju na-
selja Gračanica. Ti izvori su fragmentarni, ne-
potpuni, donose mnogo netačnih podataka... 
I trebalo bi ih, ukoliko je to moguće, obavezno 
komparirati sa drugim izvorima.

Od ostalih izvora i popisa žrtava, treba 
spomenuti i famozni “Spisak žrtava rata” 
Saveznog zavoda za statistiku u Beogradu. 
Podsjećamo, radi se o spisku čija je izrada 
započela 1964. godine, po odluci jugoslaven-
skih vlasti, u namjeri da se prikupe imena dr-
žavljana Jugoslavije, poginulih u jedinicama 
NOVJ/JA i savezničkih formacija, stradalih 
civila, te onih koji su živote izgubili u logo-
rima i internaciji. Do 1966. prikupljena su 
imena nešto manje od 600.000 osoba (više-
struko manje od javno proklamiranog broja 
od tobože 1.700.000 u ratu stradalih Jugosla-
vena), uz brojne druge manjkavosti, propuste 
i greške – zbog čega je korištenje tog popisa 
zabranjeno. Četvrt stoljeća kasnije ta zabrana 
je ukinuta, a potom su objavljeni i rezultati. 
U popisu su navedena i imena pedesetak 
stradalih stanovnika Gračanice, uz brojne 
greške: u godištima, nacionalnosti, imenima 
stradalih, zatim – neka imena se ponavljaju, 
također je uočeno da osobe koje su, recimo, 
poginule nesretnim slučajem (što je vidljivo 
iz Matice umrlih) predstavljaju se kao stra-
dali u “direktnom teroru”... U svakom slu-

prigodom u ime redakcije “Gračaničkog glasnika” izražavamo iskrenu zahvalnost upravi i radnicima Arhiva TK 
na svoj susretljivosti i ljubaznosti koju su nam prilikom naših istraživanja iskazali, a osobito direktorima Arhiva, 
Izetu Šabotiću i Omeru Zuliću.

čaju, ovaj izvor bi trebalo, kad god je to mo-
guće, komparirati sa drugim izvorima.

Popisi i evidencije poginulih boraca – par-
tizana i tzv. žrtava fašističkog terora, koji su 
izrađivani u okviru rada partizanske veteran-
ske organizacije SUBNOR i Komisije za isto-
riju Opštinskog komiteta Saveza komunista 
BiH Gračanica, cjelovitiji su i precizniji, iako 
su i sami nedovoljno pouzdani. Primjerice, 
“Spomen-knjiga palih žrtava u narodno oslo-
bodilačkoj borbi sreza gračaničkog”, koja se 
danas čuva u UABNOR Gračanica (nasljed-
niku prijeratnog SUBNOR-a), nepouzdana 
je i necjelovita i ima više kulturno-memori-
jalni, negoli historijski značaj. Također, po-
pis poginulih boraca – partizana s područja 
Gračanice, kojeg u svojoj monografiji “Gra-
čanica i okolina u NOB i revoluciji” (1988.) 
objavljuju Esad Tihić i Omer Hamzić – i sam 
je manjkav i sa određenim propustima (iako 
se radilo, za to vrijeme i tadašnje prilike, o 
najcjelovitijem objavljenom popisu). Imajući 
sve navedeno u vidu, jasno je da je i žrtvoslov 
Bošnjaka sa užeg područja Gračanice, koji se 
u nastavku prilaže, sam po sebi nepotpun i 
necjelovit. Ipak, objavljujemo ga – makar 
i kao radni materijal, otvoren za dalje pro-
vjere, dopune i korekcije.

Popis žrtava i stradalih objavljujemo abe-
cednim redom, u vidu tabele. Tabela se sa-
stoji iz osam rubrika: prezime, ime roditelja 
i ime stradalog, zatim dob, vojni status, te 
okolnosti stradanja i izvor podataka, kao i 
napomene. U slučajevima gdje različiti izvori 
navode različite podatke, svaki od tih poda-
taka smo označili i povezali sa izvorom koji 
ih prenosi. Potomcima i porodicama žrtava 
se unaprijed izvinjavamo zbog mogućih gre-
šaka i praznina. Još jednom naglašavamo, 
u pitanju je radni materijal, nepotpun i ne-
cjelovit. Naša je želja da ga u narednom vre-
menu dopunimo i korigirano.

Stoga je i svaka primjedba, ispravka ili 
dopuna čitatelja u svakom slučaju poželjna i 
dobrodošla.

SUMMARY  
THE LIST OF BOSNIAK VICTIMS 

FROM THE MUNICIPALITY/TOWN 
OF GRAČANICA – THIRD PART: 

THE MISSING, MURDERED AND 
KILLED FROM LOCAL COMMUNITY 

(TOWN) OF GRAČANICA

The third part of “The list of Bosniak victims from 

the area of the municipality of Gračanica” presents 

data on the victims of the Second World War from 

the city area, the town (local community) of Grača-

nica. Based on a partially conducted survey and data 

collection by the method of oral history, registry 

books and several archives sources as well as the 

existing partial lists, a complete list of 227 victims 

was complied. Much of the data are incomplete and 

insufficiently verified, while the sources often pro-

vide contradictory information. We publish the list 

as working material with hope that it will encourage 

further collection of new data, as well as the verifi-

cation and correction of the existing information.

